
Türk Dövlətləri Təşkilatı kontekstində regional reallıqlar 
 

Nəzrin Eldarqızı 

 

Müasir beynəlxalq münasibətlər sistemində Azərbaycanın yeri və rolu ilk növbədə onun 

geostrateji yerləşməsi, enerji resursları və şaxələndirilmiş xarici siyasət strategiyası ilə müəyyən 

olunur. 

 

Dövlətin milli maraqlara əsaslanan xarici siyasət kursu suverenliyin və müstəqilliyin qorunması 

prinsipinə söykənir. Azərbaycan çoxqütblü dünyada balanslaşdırılmış siyasət yürütməklə səmərəli 

əməkdaşlıq modeli formalaşdırır. Bu kontekstdə rəsmi Bakının Türk Dövlətləri Təşkilatındakı (TDT) 

fəaliyyəti xüsusi əhəmiyyət daşıyır. TDT-nin sadəcə siyasi-diplomatik platforma deyil, eyni zamanda ortaq 

mədəniyyət, dil, tarix və sivilizasiyaya söykənən strateji birlik kimi dəyərləndirilməsi ölkəmizin xarici 

siyasətində türk dünyasına inteqrasiyanı prioritet istiqamətlərdən birinə çevirib. Təşkilat çərçivəsində 

çoxtərəfli əməkdaşlıq mexanizmləri - iqtisadi inteqrasiya təşəbbüsləri, nəqliyyat-tranzit layihələri, enerji 

təhlükəsizliyi, ortaq media və informasiya strategiyalarının formalaşdırılması bölgədə siyasi, iqtisadi 

sabitliyə real töhfə verməkdədir. 

Azərbaycanın təşəbbüsü ilə həyata keçirilən layihələr, xüsusilə Zəngəzur dəhlizi kimi yeni nəqliyyat 

arteriyalarının yaradılması TDT-nin regional güc kimi möhkəmlənməsində mühüm rol oynayır. Eyni 

zamanda Azərbaycanın təşkilat çərçivəsində həm ikitərəfli, həm də çoxtərəfli formatlarda dialoq 

imkanlarını genişləndirməsi TDT-nin institusional inkişafına impuls verir. Bu isə təşkilatın klassik 

əməkdaşlıq platformasından çıxaraq təhlükəsizlik və iqtisadi inteqrasiya kimi strateji istiqamətlərə 

yönəlmiş regional güc mərkəzinə çevrilməsi ehtimalını artırır. Rəsmi Bakının təşkilat üzvləri ilə ortaq 

maraqlar əsasında əməkdaşlığı dərinləşdirməsi onun uzunmüddətli strateji baxışa sahib olduğunu göstərir. 

Prezident İlham Əliyevin ötən ilin mayında Bişkekə rəsmi səfəri zamanı verdiyi bəyanatlar da buna bariz 

nümunədir. Ölkə başçısının vurğuladığı kimi, türk dövlətləri arasında əlaqələrin gücləndirilməsi siyasi, 

iqtisadi, ideoloji və mənəvi baxımdan regional həmrəyliyi möhkəmləndirir. Bu isə gələcəkdə TDT-nin 

yalnız üzv dövlətlər deyil, bütövlükdə Avrasiya üçün alternativ əməkdaşlıq və sabitlik platformasına 

çevrilməsi ehtimalını daha da artırır. 

Azərbaycan türk dünyasını sadəcə siyasi müttəfiqlik çərçivəsində deyil, vahid ailə modeli kimi qəbul 

edir. Dövlət başçısının 2024-cü il fevralın 14-də keçirilmiş andiçmə mərasimində TDT-ni "Azərbaycan 

üçün əsas beynəlxalq təşkilat" kimi səciyyələndirməsi düşünülmüş və uzunmüddətli strategiyanın 

sübutudur. Bu yanaşma Azərbaycanın digər beynəlxalq və regional qurumlarla əməkdaşlığının daha dərin 

məna kəsb etdiyini göstərir. Azərbaycanın TDT-ni ön plana çıxarması həm siyasi, həm də mədəni-mənəvi 

kontekstlərdə regional liderlik ambisiyalarının ifadəsi kimi çıxış edir. Respublikamızın TDT-dəki xüsusi 

mövqeyi diplomatik fəallıq, çoxqatlı tarixi və mədəni irslə izah olunur. Coğrafi baxımdan Qafqaz və 

Mərkəzi Asiya arasında yerləşən Azərbaycan tarixi proseslərdə bu iki bölgə arasında körpü olaraq ortaq 

türk yaddaşının mühüm daşıyıcısına çevrilmişdir. Xüsusilə Sovet İttifaqının süqutundan sonra siyasi 

konfiqurasiya Azərbaycanla Mərkəzi Asiya respublikaları arasında paralel inkişaf trayektoriyalarının 

formalaşmasına zəmin yaratdı. Bu dövrdə hər iki tərəf oxşar siyasi, iqtisadi və ideoloji çağırışlarla üz-üzə 

qaldı ki, bu da qarşılıqlı anlaşma və koordinasiyanı asanlaşdırdı. Azərbaycanın TDT daxilində oynadığı rol 

təkcə inteqrasiya proseslərinin sürətləndirilməsi ilə məhdudlaşmır, yeni geosiyasi düzənin formalaşmasında 

onun aparıcı aktor statusunu daha da möhkəmləndirir. İkinci Qarabağ müharibəsi Cənubi Qafqazda və 

Avrasiya geosiyasi məkanında güc balansını köklü şəkildə dəyişdirdi. Azərbaycanın əldə etdiyi bu tarixi 

zəfər milli təhlükəsizlik arxitekturasının möhkəmləndirilməsinə ciddi təkan verdi. Türk Dövlətləri 

Təşkilatında Azərbaycanın rolu və mövqeyi yeni mərhələyə yüksəldi. 

Rəsmi Bakı təşkilat daxilində inteqrasiya prosesini təşviq etməklə yanaşı, TDT-nin institusional 

güclənməsinə və normativ əsaslarının möhkəmləndirilməsinə töhfələr verməkdədir. Prezident İlham 

Əliyevin TDT-yə üzv ölkələrin strateji yaxınlaşmasında oynadığı rol həm təşkilat daxilində, həm də 

beynəlxalq müstəvidə rəğbətlə qarşılanır. Bu xüsusda, ötən ilin mayında Bişkekdə keçirilmiş TDT Dövlət 

Başçılarının XI Zirvə görüşü əlamətdar hadisə oldu. Prezidentin səsləndirdiyi strateji tezislər, xüsusilə türk 

dövlətlərinin ortaq gələcək vizyonunun formalaşdırılması, iqtisadi əlaqələrin dərinləşdirilməsi və təşkilatın 

beynəlxalq nüfuzunun artırılması ilə bağlı çağırışlar Azərbaycanın bu platformaya verdiyi mühüm 

əhəmiyyətin daha bir təzahürü kimi dəyərləndirilir. Dövlət başçımızın Təşkilat Katibliyinə 2 milyon, 



Ağsaqqallar Şurasına isə 100 min ABŞ dolları məbləğində maliyyə yardımı ayırması Azərbaycanın TDT-

nin gələcəkdə vahid regional güc mərkəzinə çevrilməsinə dəstəyinin praktiki göstəricisidir. 

Əməkdaşlıq çərçivəsinin ortaq dil, tarix və mədəniyyətlə yanaşı, konkret strateji infrastruktura 

əsaslanması TDT-ni real iqtisadi gücə çevirir. Bu mənada Azərbaycan siyasi, iqtisadi transformasiya 

layihələrinin əsas təşəbbüsçüsüdür. Xüsusilə Şərq-Qərb nəqliyyat dəhlizində mühüm tranzit rolu ölkənin 

regional və qlobal logistik sistemdə strateji əhəmiyyətini daha da artırır. Azərbaycanın coğrafi mövqeyi 

TDT-yə üzv dövlətlər üçün yeni logistik və bazarlara çıxış imkanı yaradır. Orta Dəhlizin inkişafında 

Azərbaycanın rolu xüsusi vurğulanmalıdır. Bakı-Tbilisi-Qars dəmir yolu və Ələt Beynəlxalq Dəniz Ticarət 

Limanı kimi layihələr sayəsində bu dəhliz region üçün strateji alternativ kimi çıxış edir. Azərbaycanın 

tranzit potensialını genişləndirmək məqsədilə həyata keçirdiyi ardıcıl sərmayə proqramları - liman 

infrastrukturunun təkmilləşdirilməsi, multimodal daşımaların təşviqi, gömrük prosedurlarının 

rəqəmsallaşdırılması və sadələşdirilməsi ümumən Avrasiya coğrafiyasında logistika səmərəliliyinin 

yüksəlməsinə səbəb olur. 

Mayın 21-də Macarıstanın paytaxtı Budapeştdə keçirilən Türk Dövlətləri təşkilatının Dövlət 

başçılarının qeyri-rəsmi Zirvə görüşü türk dünyasının siyasi konsolidasiyası və institusional inkişafı 

baxımından strateji dönüş nöqtəsi kimi tarixə düşdü. Bu görüş TDT-nin gələcək inkişaf trayektoriyasını 

müəyyən edən siyasi və iqtisadi konturların cızıldığı platforma kimi dəyərləndirilməlidir. Macarıstanın Baş 

naziri Viktor Orbanın Zirvə çərçivəsində səsləndirdiyi fikirlər Avropa İttifaqı ilə Türk dövlətləri arasında 

yaranmaqda olan yeni strateji körpünü simvolizə etdi. Bu, enerji, nəqliyyat, təhlükəsizlik və ticarət 

sahələrində qarşılıqlı maraqlara, dərinləşmiş əməkdaşlıq modelinə əsaslanır. Prezident İlham Əliyevin 

çıxışı bir daha göstərdi ki, Azərbaycan bu birlikdə liderlik mövqeyini təkcə tarixi və coğrafi reallıqlara 

deyil, eyni zamanda institusional təşəbbüskarlıq və davamlı strateji vizyona əsaslanaraq qoruyur. TDT-nin 

rəsmi Zirvə görüşünə ev sahibliyi edəcək Azərbaycan artıq təşkilatın koordinasiya mərkəzinə çevrilir. 

Dövlət başçılarının Azərbaycana rəsmi dəvət olunmaları isə həmrəyliyin və strateji koordinasiyanın 

gücləndirilməsi baxımından diplomatik jest kimi qiymətləndirilir. Azərbaycanın türk dövlətlərinə 20 

milyard ABŞ dollarından artıq sərmayə yatırması ikitərəfli ticarət dövriyyəsini artırır, vahid iqtisadi 

məkanın yaradılması üçün infrastruktur və maliyyə dayaqlarını formalaşdırır. Bununla yanaşı, yeni 

institusional təşəbbüs olan Türk İnvestisiya Fondunun fəaliyyətə başlaması TDT-nin iqtisadi inteqrasiya 

səviyyəsini yeni mərhələyə daşıyacaq. Fond türk dövlətləri arasında kapital axınını tənzimləyən və birgə 

investisiya layihələrini dəstəkləyən ortaq maliyyə platforması kimi regionda iqtisadi sinerjinin 

güclənməsinə şərait yaradacaq. Fondun fəaliyyəti qlobal maliyyə bazarlarına inteqrasiya, risklərin 

bölüşdürülməsi və dayanıqlı inkişafın maliyyələşdirilməsi baxımından da mühüm alətə çevrilə bilər. 

Görüşün yekununda qəbul edilən 71 bənddən ibarət Budapeşt Bəyannaməsi türk dünyasının gələcək 

inteqrasiya istiqamətlərini dəqiq müəyyən edən konseptual sənəddir. Bu bəyannamə ilə dövlət başçıları 

TDT-nin hüquqi əsaslarını qorumaqla yanaşı, onun yeni dövrün çağırışlarına uyğun modernləşdirilməsi və 

təkmilləşdirilməsi zərurətini prioritet olaraq müəyyən etdilər. Sənəddə xüsusi yer ayrılan "Türk Dünyası 

Xartiyası" isə türk dövlətləri arasında ortaq dil, tarix, adət-ənənə və mədəni kodlara əsaslanan həmrəylik 

konsepsiyasını sadəcə ideoloji baza kimi deyil, strateji və institusional platforma kimi təqdim edir. Sənədin 

imzalanması ilə dövlət başçıları "ortaq türk kimliyi"ni tarixi yaddaşın parçası, müasir beynəlxalq 

münasibətlər sistemində fəal aktor statusu qazanmış kollektiv kimlik kimi qəbul etdiklərini göstərdilər. Bu 

yanaşma təhsil, informasiya siyasəti, humanitar diplomatiya və gənclər sahəsində qarşılıqlı fəaliyyətin 

intensivləşməsinə imkan yaradacaq. Məsələn, ortaq dərsliklərin hazırlanması, media sahəsində inteqrasiya 

platformalarının qurulması, elm və texnologiya sahəsində ortaq tədqiqat institutlarının təsis edilməsi, 

gənclər üçün birgə mübadilə proqramlarının tətbiqi kimi təşəbbüslər xartiyada nəzərdə tutulan çərçivə 

daxilində reallaşdırılacaq. Bəyannamədə xüsusi diqqətçəkən digər məqam müşahidəçi statusunda olan 

Macarıstanın TDT-yə dəstəyi və ilk dəfə bu formatda ev sahibliyi etməsinin yaratdığı geosiyasi rezonansdır. 

Macarıstanın təşəbbüsləri Avropa İttifaqı məkanında TDT-nin strateji maraqlarını müdafiə edə biləcək sabit 

tərəfdaşlıq platformasına çevrilməsi baxımından əlamətdardır. Azərbaycanın çoxvektorlu diplomatiyasının 

effektivliyi bir daha göstərir ki, Bakı həm türk dövlətləri ilə inteqrasiyanı dərinləşdirir, həm də Aİ 

məkanında güclü strateji müttəfiqlərlə əlaqələr qurur. Bu ikitərəfli və çoxtərəfli diplomatik yanaşma 

Azərbaycanın regional liderliyini qlobal miqyasda möhkəmləndirməklə yanaşı, TDT-nin siyasi və iqtisadi 

təsir imkanlarını da artırır. 

Mayın 23-də Prezident İlham Əliyev TDT-nin daxili işlər nazirlərinin ikinci görüşünün 

iştirakçılarından ibarət nümayəndə heyətini qəbul edib. Türk Dövlətləri Təşkilatının Macarıstanda baş tutan 

qeyri-rəsmi Zirvə görüşü barədə danışan dövlət başçısı bildirib ki, bizim əsas məqsədimiz təşkilatı daha da 

gücləndirməkdir: "Mən tam əminəm ki, əgər bütün üzv və müşahidəçi ölkələr güclü vahid iradə göstərsələr, 

bizim təşkilatımız dünya miqyasında aparıcı beynəlxalq təşkilatlardan birinə çevrilə bilər. Biz dünyada 



mövcud olan beynəlxalq təşkilatları yaxşı tanıyırıq. Biz bəzi təşkilatlara üzvük, bəzi təşkilatlarla müxtəlif 

formatlarda əməkdaşlıq edirik və Türk Dövlətləri Təşkilatının üstünlüyünü biz şəxsən Azərbaycanda açıq-

aydın görürük. Yenə də bu üstünlük ondan ibarətdir ki, bizi birləşdirən əsas amil tarixi köklərdir, etnik 

köklərdir, mənəvi dəyərlərdir və təbii ki, qeyd etdiyim kimi, bizim iqtisadi, sənaye və digər sahələrdəki 

potensialımız. Bütün bunları biz bir araya gətirmişik, təşkilatı strukturlaşdırmışıq, müxtəlif istiqamətlər 

üzrə fəal işlər gedir. Hesab edirəm ki, indi əsas məsələ beynəlxalq gündəlikdə söz sahibi olmaq, nəinki 

təşkilatın coğrafiyasında və onun həndəvərində, qlobal müstəvidə dünyada aparıcı siyasi təşkilatlardan 

birinə çevrilməkdir. Yenə də deyirəm, bunlar üçün bütün imkanlar var. Əgər olmasaydı, mən bu barədə 

danışmazdım". 


